
                                       “Матур итеп яшик әле - 
Гомер тик бер килә ул”

(якташ шагыйребез Харис Мостафин белән очрашу кичәсе)

Максат: балаларны якташ шагыйребезнең тормыш юлы, иҗаты белән якыннанрак таныштыру, аның иҗаты белән кызыксыну уяту; шигырьләр укуга ихтыяҗ тудыру, якташларыбыз белән горурлану хисләре тәрбияләү.

Җиһазлау: видеомагнитофон, СД- проектор, магнитофон, Г.Тукайның портреты, плакатлар:                1. Яшьлекләр үтте инде, дип,

       Уфтанып йөрмик әле.

       Һәр чорның да, күрә белсәң,

       Бар бит аның үз яме.

2. Дәрья кебек татар дөньясының

Тукай тора чишмә башында.

Шуннан илһам алган күпме шагыйрь,

Куелырдай йөзек кашына.

Материал: Х.Мостафинның гаилә архивыннан фотолар, аның китабы “Килегез Кукмарага”, видеокассета, аудиокассета, шагыйрьнең автобиографиясе, шигырь-хикәяләре.

Барышы: Укытучы Х.Мостафинның “Тукай сүзе” шигырен укый.

Дәрья кебек татар дөньясының

Тукай тора чишмә башында. 

Шуннан илһам алган күпме шагыйрь,

Куелырдай йөзек кашына.

Уза гомер, тормыш туфрагына 

Патшалар да төшеп югалган.

Тукай сүзе исән – шигырьләрен

Ничә буын укып юанган.

Ничә буын аның “Пар ат”ында

“Туган тел”не җырлап үстеләр.

Шүрәлеләр тулган урманында

Былтыр белән утын кистеләр.

Тукай сүзе тузмый һәм искерми,

Алтын арасыннан алган күк.

“Китмибез”е гасыр аша үтеп, 

Саклап тора халкын калкан күк.

Хәерле көн, исәнмесез, кадерле дуслар! Бүген, бөтен татар халкы сөекле шагыйребез Габдулла Тукайның тууына 124 ел тулуны бәйрәм иткән матур бер көндә, без дә шигырь бәйрәменә җыелдык. Әмма әлеге шигырь бәйрәме башкаларыннан бераз үзгәрәк, чөнки бүген бездә кунакта якташыбыз, тере шагыйрь, күп кенә популяр җырлар авторы, юмористик шигырь һәм хикәяләр иҗат итүче Харис абый Мостафин. Әйдәгез, кунагыбызны алкышлап каршы алыйк.

Тормышыбыз гаять катлаулы. Шул ыгы-зыгы арасында без бер-беребезгә игътибар да итеп җиткермибез, кемнәрнеңдер талантын күреп тә бетермибез. Ә бит янәшәбездә үзләренең артык тыйнак, гадилекләре белән һәр кешенең күңелендә булган уйларын, кичереш-тойгыларын җанга якын шигъри сүзләр белән йөрәккә үткәрерлек итеп әйтеп бирүчеләр бар. Әнә шундыйларның берсе, бөтен гомерен игенче дигән олуг хезмәткә багышлаган, үзенең яшәвен, туган телендә сөйләшүен, дусларының иңен тоюны зур бәхеткә санаучы кеше – Харис абый Мостафин.

1 укучы “Бәхет” шигырен укый:

Яшәвемне бәхет саныймын мин,

Килмәгәнмен юкка дөньяга.

Теләгәндер кендек әбием дә:

-Үз бәхетең белән кил, бала!

Бәхетне бит кемнәр ничек аңлый –

Берәүләргә бәхет акчада.

Алып булмас җанга тынычлыклар,

Акчаң елга булып акса да.

Мине дә бит бәхет чит итмәгән:

Сөйләшәм ич туган телемдә.

Каләм тотып чын татарча язам,

Үз телемдә алдым белем дә.

Бәхет түгел мени бер уйласаң,

Туган илдә корган оям да.

Яшәвемә җирдә сөенәм мин,

Дусларымның иңен тоям да.

Үз бәхетем миңа җиткән димен,

Чит бәхеткә күзем атмыймын.

Мал артыннан куып бәхет булмас,

Яшәвемне бәхет саныймын.

Укытучы:Әлеге шигырь Харис абыйның яңа шигырь дәфтәрен ача. Димәк, бу аның тормыш девизы. Инде, әйдәгез, аның тормыш юлына күз салыйк, гаиләсе, туганнары белән якыннанрак танышыйк. 

Кукмара районында матур табигатьле авыллар бик күп. Шуларның берсендә, ямьле Каенсар авылында 1950 елның 30 маенда Фатыйх абый белән   Фатима                  апа гаиләсендә бер малай дөньяга килә. Аңа Харис дип исем кушалар. Малай кечкенәдән үк китап-дәфтәргә тартыла. Башлангыч мәктәптә укыганда ук инде матур әдәбият белән кызыксына башлый – мәктәп китапханәсендәге күп кенә китапларны укып чыга. Китап сөюе инде шул еллардан бирле килә. Байлангар урта мәктәбендә укыганда үзенең беренче шигырьләрен язып, “Ялкын” журналына да, ул чакларда укучыларның иң яраткан гәҗите “Яшь ленинчы” га да җибәргәли. Шигырьләре әлегә басылып чыкмаса да, күңелен төшерми – күп укый, әзе өчен генә булса да язуын дзвам итә. Мәктәпне тәмамлагач, Янил һөнәр бирү мәктәбендә белем алып, киң профильле механизатор һөнәрен үзләштерә. Аннан авылына, “Маяк” колхозына кайтып, тракторда эшли. Военкомат юлламасы белән ДОСААФның автомәктәбендә укып, шофер таныклыгы ала һәм ярты ел туган колхозында машина йөртә. 1968 елда хәрби хезмәткә чакырыла. Анда яхшы гына хезмәт итеп, ил алдындагы бурычын үтәгәч, 1970 елда туган якларына әйләнеп кайта. Шул елны ук Кукмара сельхозтехникасына механизатор булып эшкә урнаша. Ул эшләгән бүлек 1980 елда “Сельхозхимия” булып аерылып чыга. Харис Мостафин һаман да шул эшендә. 

Яшь вакытларындагы шигырьләргә булган мәхәббәте яңадан бөреләнә - эштән буш вакытларында шигырьләр, хикәяләр иҗат итә. Язганнары республика, район матбугатында басылгалап тора. 1998 елда “Килегез Кукмарага” исеиле шигырҗләр һәм хикәяләр җыентыгы басылып чыкты. 500 тираж белән басылган бу китабы район һәм авыл китапханәләренә таратылды. Күп кенә шигырьләренә көйләр дә язылган, языла тора. Кукмараның үзешчән копозиторлары Илгиз Зарипов, Миләүшә Сәлигәрәевалар белән матур-матур җырлар иҗат итәләр.

Тормыш иптәше Тәнзилә Хөрмәтулла кызы белән гаилә корып, өч кыз тәрбияләп үстерәләр. Харис абый бүгенге көндә Кукмара бистәсендә иҗат рухы белән янып яши, балаларының туры юлдан ктүләренә сөенә, оныкларына карап куана.

Якташ язучыбыз Әсән Елга авылы егете Әхмәт Юныс үзенең “Әсән Елга” поэмасында:        “Уйларымның иң татлысы  

Туган җирем хакында”, - дип язган иде. 

Һәр кешенең үз ягын, аның матур табигатен, суларын, күлләрен мактарлык җирләре күп. Чөнки ул аның туган җире. Туган як темасы, якты бер нур булып, һәр шагыйрь, һәр язучы иҗатының буеннан-буена сузыла. Әлеге илаһи көч, туган якның тарту көче Харис абыйның иҗатында да аерым урын алып тора.Әйдәгез, бергәләп аның туган як турындагы шигырьләрен тыңлыйк.

2 укучы “Туган якны сагыну”

Ак болытка әйттем сәламемне,

Сезнең якка агып барышы.

Сагынуга ничек түзим икән,

Кая гына салыйм сагышны?

Чит җирләргә китеп беләседер

Кадерләрен туган якларның.

Төшләремдә һаман синдә уйныйм

Уеннарын сабый чакларның.

Сагындыра икән күрми торсаң, 

Шайтан таягы да гөл кебек .

Себеркегә җыйган әремнәрдән

Авыл исе тора бөркелеп.

Бик сагынсаң, кайт син әйдә диләр,

Йөрмә, диләр, алай тилмереп.

Их, бездән генә торса ул язмышлар,

Кайтмас идем мени йөгереп?

3 укучы: “Син бар, туган ягым”

Кая барыр идем, син булмасаң, 

Әле ярый туган ягым бар.

Сусауны басар салкын чишмәләр бар,

Сандугачлар кунар талың бар.

Син булмасаң, кая барыр идем,

Кайгы-сагыш басса иңнәрне.

Оҗмах кебек җирдә яшәсәң дә,

Төшкә керер туган җирләрең.

Әле ярый син бар, туган җирем,

Шатлыкларым кайтып сөйләргә.

Синдә откан матур җырларым бар

Сине сагынганда көйләргә.

4 укучы “Туган җир”

Сирәк кайтыла шул туган якка,

Язмыш йөртә чит-ят җирләрдә.

Әллә ничек, үз итмәгән кебек,

Салкынрак читтә җилләр дә.

Җанга салкын бигрәк чит җирләрдә

Затлы калын туннар кисәң дә.

Тик туган җир җанга җылы бирер,

Нинди хәлдә кайтып керсәң дә.

Алтын сарайларда торганнар да

Туган нигезләрен сагына.

Васыятенең иң башына яза

Җирләгез, дип, туган ягыма.

Күңелләрдә йөргән иң матур җыр –

Туган илдә откан җырдыр ул.

Төшләреңә кереп гел чакырса,

Җирнең тарту көче шулдыр ул.

Яши алмый кеше бер кайгысыз,

Туган иле калса еракта.

Тәүге тәпи баскан туган җире

Сагындырып торыр һәрчакта.

Укытучы: Харис абыйның шигырьләре күңел түренә үтеп керә, берәүне дә битараф калдырмый, чөнки аларда тормыш чынбарлыгы...

5 укучы: “Картлар йортында”

Картлар йорты, ялгыз Ана анда,

Күзләренә тулган сагыш-моң.

Гомер көзе үтәр шушында дип

Ничек башларына килсен соң?

Яхшы булыр шулай үзеңә дә,

Иркен калыр безгә монда дип,

Китергәннәр иде, шуннан бирле

Үтә гомерләре моңланып.

Тамды ачы яшьләр яфрагыннан

Өй каршында үскән талларның.

Хәсрәтеннән балалары  барда.

Ятим булып киткән Ананың.

Күрә алмам сезне кабат диеп

Кочып елады ул аларны.  

Тамды яше нигез ташларына

Саубуллашкан чакта Ананың.

Торган җире аның якты, җылы,

Тәрәз төпләрендә гөлләре.

Тик нигезе аның гел уенда,

Сагыш белән үтә көннәре.

Су сибәләр микән гөлләренә,

Ач йөрмиме икән песие?

Монда яшәү җайлы җайлысын да,

Сагындыра бигрәк үз өе.

Әби кайда диеп сорый микән

Оныклары аны сагынып.

Очып кына кайтып керер иде

Канатлары булса кагынып.

Төшләркенә керә туган йорты,

Моңлы азан әйткән манара.

Коръәннәрдә язган - өй түрендә

Урын тиеш газиз Анага!

Ятимлектә, туган җирдән читтә,

Үтеп бара гомер агышы.

Уйламыйлар әле балалары

Төшәр диеп Ана каргышы.

Укытучы: Кызганыч, соңгы елларда янәшәбездә ялгыз калган аналар саны артканнан-арта бара. Ләкин ата-ана кадерен белүчеләр, аллага шөкер, күп арабызда. Әнкәйләрне югалту ачысы йөрәкләрне сыкрата, күзләргә ачы яшь китерә...

Харис абыйның “Әнкәем” дигән шигыренә үзешчән композиторыбыз Илгиз Зарипов көй язды. Ул җыр бик күпләрнең яраткан җырчысы Салават Фәтхетдиновның башкаруында яңгырый. (видеокассетада җыр тыңланыла)

6 укучы “Сез кирәк”

Без картайдык инде, көч бетте, дип,

Кайгырмагыз әле, өлкәннәр.

Сезнең акыл, сезнең киңәш кирәк

Яшь буынга гомер иткәндә.

Оныклар да миһербанлы үсә,

әби-бабай булган гаиләдә.

Адым саен кырык төрле сорау,

Сез картларсыз булмый дөньяда.

Нигә әле елга бер көн генә,

Һәрвакытта искә алыйк без.

Күңел салып тыңлау гына кирәк,

Һәрберегез тере тарих бит.

Без картайдык инде, көч бетте дип,

Борчылмагыз әле,өлкәннәр.

Лаеклы сез олы ихтирамга,

Хезмәт сөеп гомер иткәннәр.

Укытучы: Хезмәтне ярату, үз эшеңне сөеп башкару -  Харис абыйның тагын бер хөрмәткә лаек сыйфаты. Ул игенче. Шуңа да аның шигырьләре аша игенче хезмәтенең авырлыгын, аның никадәр кирәкле хезмәт икәнлеген тагын да ныграк тоясың.

6 укучы. “Игенче горурлыгы”

Тургай белән торып,

Сабан-тырма тагып,

Язын басуларга мин киләм.

Язның бит бер көне

Елны туендыра,

Сабый чактан моны мин беләм.

Бөртек төшә җиргә,

Өмет күңелләрдә - 

Мулдан булыр көзен уңышы.

Йөзләр дә ак булыр,

Амбарлар да тулыр,

Эшләгәндә язын тырышып.

Буразналар сызам,

Җир күпереп кала,

Сөенгәндәй минем эшемә.

Моны белү рәхәт,

Моны тою – бәхет

Җирдә эшләп үскән кешегә.

Булып тора һәрчак

Кибетләрдә икмәк,

Кирәк икән ак та, кара да.

Бер горурлык белән

Карап үтәм шуңа – 

Минем көч тә кергән аларга.

7 укучы “Чын игенче”

Чын игенче кайчан гына

Итә икән соң ялын?

Кыш көне дә эшен таба,

Басуда тота карын.

Чәчкечләрен әзерләгән,

Тимер аты – дагалы.

Язын эзләп интекмәслек

Чәчүлеге бар аның.

Бу инде нәкъ чын игенче,

Бар гамәле уйланган.

Иген игү бәхет аңа,

Җир-Анадан туймаган.

Игенчелек мирас булып

Ата-бабадан килгән.

Аның теләге бер генә -

 Аермасыннар Җирдән!

Укытучы:Харис абыйның шигырьләре гади сүзләр белән генә язылган булса да, аларда киң мәгънә ята, чөнки шагыйрь бары хаклыкны, дөреслекне сөйли. Шуңа да аның шигырьләре җиңел укыла, күңел түренә кереп урнаша.

8 укучы. “Дуслар киңәше”

Яз син, диләр дуслар, язган чакта,

Яз дөресен, диләр, алдамый.

Әллә ниләр сөйләп ялган тезмә,

Үз язганың үзең аңламый.

Яз син, диләр, язсаң, гади итеп,

Тылмачсыз да булсын аңларлык.

Укучыга калсын уйланырга,

Дип маташма инде акланып.

Башваткычлар белән дөнья тулган,

Серле языйм диеп көчәнмә.

Талант кирәклеген онытма син

Гади итеп язар өчен дә.

Тагын кәгазь әрәм иткән дими,

Көтеп алсын сине укучың.

Минем уйны әйтеп биргән диеп,

Фикердәшең булып укысын.

Укытучы: Харис абыйның иҗаты күпкырлы. Анда табигатьтәге үзгәрешләр дә, туган тел, туган нигез, дуслык, мәхәббәт темалары да урын алган. Мәхәббәт, яшьлек, ярату хисе белән тулы, һәр җанны чистарта, яктырта алырлык шигырьләрне дулкынланмый уку мөмкин түгел. Әйдәгез, аларны бергәләп тыңлыйк.

9 укучы “Көтәм әле”

Көтәм әле, көтәм, килерсең дә,

Сөюеңне бүләк итәрсең.

Яңгыр көткән гүзәл чәчкә кебек

Наз-сөюләр син дә көтәсең.

Син дә миңа тартыласың инде, 

Сизми, белми диеп йөрмә син.

Тәрәзәмә кунган бәхет кошы

Булып төшләремә керәсең.

Карашыңны миннән яшерәсең,

Сиздермәскә теләп хисләрең.

Пенсиягә кадәр шулай итеп 

Көттерергә мәллә исәбең?

Безнең язмыш инде язып куйган

Безнең юллар бергә үрелгән.

К;итапларда язган – сөйгән ярлар

Мәңге бергә булсын диелгән.

10 укучы. “Тирән сагыш”

Чирәм баскан йөргән эзләреңне,

Хатирәләр генә йөрәктә.

Бәхетле чак, һай, тиз уза икән,

Сизелми дә үтте бигрәк тә.

Калдырдың син мине бер ялгызым

Тормыш дигән диңгез ярында.

Булмаулары өзә үзәкләрне,

Якын кешең авыр чагында.

Күз яшьләрем кипте инде күптән,

Йөрәгемдә тик тирән сагыш.

 Кемнәр гаепле соң, нигә болай,

Нигә болай булды соң язмыш?

Синең янда кайгы белмәгәнмен,

Ялгыз башкаема уйлар күп.

Кайтмассың шул, күпме чакырсам да,

Аннан кайтыр өчен юллар юк.

11 укучы. “Үкенү”

Сагындым бик, яшьли сөйгән ярым,

Яңа туган айдай кашларың.

Иркәләнер идем бер туйганчы

Алларыңа салып башларым.

Бигрәк авыр икән ялгызлыклар.

Калма икән сөйгән ярыңнан.

Соңга калып кына аңладым шул,

Бәхет кошым, очтың кулымнан.

Башкаларны иркәлиме икән

Мине сөйгән кайнра кулларың.

Кичер, диеп гафу сорар идем,

Очраштырса кабат юлларым.

12 укучы. “Ачуланма”

Ачуланма, иркәм, ачуланма,

Елмай әле, карап күземә.

Кирәк дисәң, йөрәгемне алып

Мин бирергә әзер үзеңә.

Ачуланма миңа, ачуланма,

Гөнаһларым булса, гафу ит.

Сине үртәп көлеп шаярулар

Яратканнан гына бары тик.

Ачуланма, зинһар ачуланма,

Күз яшьләре аша карама.

Бер елмаеп, сөеп карауларың

Сары майлар гына җаныма.

Ачуланма инде, ачуланма,

Булалмадым инде фәрештә.

Ходай мине шулай яраткан бит, 

Эшләп булмый инде бер эш тә.

Укытучы: Харис абый Мостафинның берсеннән-берсе мәгънәле, тирән яңгырашлы шигыръләрен сәгатьләр буе укырга, ялыкмыйча тыңларга мөмкин булыр иде. Әмма безнең ихтыярга буйсынмаучы Галиҗәнәп Вакыт теләкләребезне чикли.

Инде сүзне кадерле кунагыбызның үзенә бирик. Җор сүзле, шаян табигатьле, сөйкемле бу абыйның кеше күңелен күтәрү сәләтенә ия икәнлеге мәгълүм миңа. Шаян елмаю белән бергә бераз ирония дә кушып иҗат ителгән шигырь-хикәяләрен Харис абыйның үзеннән дә оста итеп укучы булмас. Харис абый сүз Сезгә. Рәхим итегез. 

(Харис Мостафин үзенең шаян шигырьләрен, берничә юмористик хикәясен укучылар игүтибарына тәкъдим итә)

Җыр сөймәгән кеше булмас,

Җыр ул юлдаш гомергә.

Кайгыда да, шатлыкта да

Моңнар тула күңелгә.

Эчәр суга гына түгел,

Моңга да сусый күңел.

Җыр канатларында бергә

Тирбәлик әле бүген.

(Гаянова Гөлназ башкаруында җыр яңгырый. “Килегез Кукмарага”)

Алга таба шагыйрь белән әңгәмә оештырыла:

· Харис абый, шагыйрьләр авылда туа, шәһәрдә яши, диләр. Сез бу сүзләр белән килешәсезме?

· Язмыш дигән олы диңгез дулкыннары Сезне нинди юллар аша сынады?Сез язмышыгыздан канәгатьме?

· Беренче шигырегезнең язылу тарихын хәтерлисезме?

· Сезгә шигъри табигать кемнән күчкәндер дип уйлыйсыз? Туганнарыгыз арасында иҗат белән шөгыльләнүчеләр бармы?

· Шигырь кайчан туа? Аны язар өчен Ходай тарафыннан бирелгән сәләт җитә дип уйлыйсызмы

· Сезнең күңелегезгә күбрәк нинди шигырьләр якын?

· Шигырьләрегездәге лирик герой белән шагыйрь арасында уртаклык бармы?

· Сез күпсанлы юмористик шигырь, хикәяләр авторы. Аларны язар өчен үзең дә шундый шаян табигатьле булу кирәктер. Тормышта сез нинди кеше?

· Сезнең шигырьләрегез дә, хикәяләрегез дә бик күп. Ләкин ни өчен алар менә шул зур дәфтәрдә генә? Аларны аерым китап итеп чыгару зур чыгымнар таләп итәме?

Укытучы: Харис абый, сорауларыбызга тулы җаваплар бирүегез өчен зур рәхмәт сезгә. Инде укучыларыбызга нинди теләкләрегез, киңәшләрегез бар? Сезнең чор яшьләре белән хәзерге заман яшьләре арасында аерма бар дип уйлыйсызмы? Аларга ничек итеп дөрес кыйбла сайларга? Заманның кырыс сынауларына ничек итеп каршы торырга өйрәнергә?

Укытучының йомгаклау сүзе. 

Хушлашмыйк без, бары саубуллашыйк,

Очрашырбыз җае килгәндә. 

Сезне күрсәк, без баш иярбез,

Сез дәшегез, безне күргәндә.

Бүгенгенең гүзәл бу мизгеле

Күңелләрдә калсын уелып.

Соңгы кабат булмас, язган булса,

Очрашырбыз кабат җыелып.

Дуслар булыйк, әйдә, без бүгеннән.

Бу дөнья бит безгә тик бер туып, 

Тик бер яшәр өчен бирелгән.

Хушлашмыйк без, бары саубуллашыйк!

Харис абый! Чакыруыбызны кабул итеп, кырык эшегезне кырык якка ташлап, безнең белән очрашуга килгәнегез өчен ихлас күңелдән зур рәхмәт Сезгә! Иҗатыгызда яңа биеклекләр, хезмәтегездә уңышлар, гаиләгезгә иминлек телибез.

Кадерле дуслар! Бүгенге бу очрашуыбыз күңелләребездә мәктәп елларының иң кадерле истәлеге булып саклансын иде.Барыбызга да исәнлек-саулык, яңа уңышлар теләп, сезнең белән саубуллашабыз.

Мин бәхетсез димә,

Кайгырма син бер дә.

Кыен чаклар алар бер үтә.

Җырны юлдаш ит син,

Кайгыларың бетсен,

Шат булып яшәүгә ни җитә?!

Яшьлекләр үтте инде дип,

Уфтанып йөрмик әле.

Һәр чорның да күрә белсәң,

Бар бит аның үз яме.

Монысы яшьлек,  бу картлык дип,

Чикләр сызып куймаган.

Алтмышта да бар гаярьләр 

Мәхәббәттән туймаган.

Һәм бар бит ул тумас борын

Картаерга ашыккан.

Ник туганга үкенәме,

Һәрвакыт йөзен чыткан.

Чытык чырай, ямьсез сүзне

Онытыйк без, нигә ул?

Матур итеп яшик әле –

Гомер тик бер килә ул.

